
Կարգապահական գործ թիվ ԿԳ-17031 
 

Հայաստանի Հանրապետության փաստաբանների պալատի խորհրդի 
2017 թվականի հոկտեմբերի 24-ի թիվ 163-րդ ԿԳ նիստի 

 
Ո Ր Ո Շ ՈՒ Մ  ԹԻՎ ԿԳ/95-Ա 

 
ՓԱՍՏԱԲԱՆ ԼՈՒՍԻՆԵ ԶԵՅՆԱԼՅԱՆԻՆ ԿԱՐԳԱՊԱՀԱԿԱՆ 

ՊԱՏԱՍԽԱՆԱՏՎՈՒԹՅԱՆ ԵՆԹԱՐԿԵԼՈՒ ՀԱՐՑԸ ՔՆՆԱՐԿԵԼՈՒ ՄԱՍԻՆ 
 

Հայաստանի Հանրապետության փաստաբանների պալատի (այսուհետ` նաև 
Պալատ) խորհուրդը` նախագահող փաստաբան Մելանյա Առուստամյանի, անդամներ` 
Կարեն Մեժլումյանի, Արայիկ Ղազարյանի, Տիգրան Խուրշուդյանի, Սեդրակ Ասատրյանի, 
Հրանտ Անանյանի կազմով,  

քարտուղարությամբ Պալատի կարգապահական գործերը համակարգող՝ Նոննա 
Համբարձումյանի,  

քննության առնելով փաստաբան՝ Լուսինե Զեյնալյանին (արտոնագիր 1328) 
կարգապահական պատասխանատվության ենթարկելու հարցը, 

 
Պ Ա Ր Զ Ե Ց՝ 

 
1. Կարգապահական վարույթ հարուցելու առիթը և վարույթի 

նախապատմությունը  
ՀՀ արդարադատության նախարարության «Նուբարաշեն» քրեակատարողական 

հիմնարկի պետ Ս.Հարությունյանը (այսուհետ նաև Դիմող)՝ դիմելով Հայաստանի 
Հանրապետության փաստաբանների պալատ (այսուհետ` Պալատ) հայտնել է, որ 
04.05.2017 թվականին փաստաբան Լուսինե Զեյնալյանի պահանջագրի հիման վրա 
կալանավորված անձ Գարիկ Գագիկի Միրգոյանը քրեակատարողական հիմնարկի 
ծառայողի կողմից, համաձայն ՀՀ կառավարության 03.08.2006 թվականի թիվ 1543-Ն 
որոշման 10-րդ գլխի 89֊րդ կետի, քրեակատարողական հիմնարկի հավաքակայանում 
ենթարկվել է անձնական խուզարկության, որի արդյունքում արգելված իրեր չեն 
հայտնաբերվել, որից հետո վերջինս ուղեկցվել է քննչական սենյակ։ Այնուհետև 
փաստաբանի հետ հանդիպումից հետո Գ.Միրզոյանը հիմնարկի հավաքակայանում 
ենթարկվել է անձնական խուզարկության, որի արդյունքում նրա գոտկատեղին 
ամրացված ռետինե թաքստոցի վրայից հայտնաբերվել և առգրավվել է արգելված իր՝ 
«Այֆոն» տեսակի բջջային հեռախոս, ինչի վերաբերյալ կալանավոր Գ.Միրզոյանը 
հրաժարվել Է որևէ բացատրություն տալուց։ 

Վերոգրյալի հիման վրա Դիմողը խնդրել է վերոգրյալը քննարկել ՀՀ 
փաստաբանների պալատի իրավասության սահմաններում: 

Դիմումին կից ներկայացվել է Գ.Միրզոյանի անձնական խուզարկության 
արձանագրության լուսապատճենը։ 

2. Կարգապահական վարույթ հարուցելու մասին որոշումը.   
Հայաստանի Հանրապետության փաստաբանների պալատի նախագահի 

15.06.2017թ. թիվ 159-Ա/ԿԳ-17031 որոշմամբ փաստաբան Լուսինե Զեյնալյանի  
(արտոնագիր թիվ 1328) նկատմամբ հարուցվել է կարգապահական վարույթ` 
Հայաստանի Հանրապետության փաստաբանների պալատի ընդհանուր ժողովի կողմից 
11.02.2012թ. թիվ 1/4-Լ որոշմամբ հաստատված Փաստաբանի վարքագծի կանոնագրքի 
(այսուհետ` Կանոնագիրք) 6.2.1. ենթակետի պահանջների խախտման հատկանիշներով:  
Որոշման ընդունման համար հիմք է հանդիսացել «Նուբարաշեն» քրեակատարողական 
հիմնարկի պետ Ս.Հարությունյանի դիմումը:  Կարգապահական վարույթը հարուցվել  է՝ 
փաստաբան Լուսինե Զեյնալյանի կողմից առերևույթ ՀՀ արդարադատության 
նախարարության «Նուբարաշեն» քրեակատարողական հիմնարկում սահմանված կարգը 
չպահպանելու և իր վստահորդ Գարիկ Գագիկի Միրզոյանին արգելված իր հանդիսացող 
բջջային հեռախոս փոխանցելու վարքագիծը ստուգելու նպատակով: 

Որոշմամբ  արձանագրվել է,  որ կարգապահական վարույթ հարուցելն ինքնին չի 
նշանակում, որ փաստաբանը թույլ է տվել կարգապահական խախտում և այդ հարցի 
վերջնական պատասխանը կարող է տրվել միայն կարգապահական վարույթի 
իրականացման արդյունքում՝ Պալատի խորհրդի համապատասխան որոշմամբ։   

20.06.2017թ. կարգապահական գործը հանձնվել է կարգապահական գործը 
նախապատրաստող անձ Գևորգ Մարտիրոսյանին: 

 
3. Դիմողի և Պատասխանողի համառոտ բացատրությունները, վկաների 

ցուցմունքները. 
 

3.1. Դիմողի համառոտ բացատրությունները. 
Դիմողը սույն կարգապահական գործով հրավիրված նիստերին չի ներկայացել, 

սակայն Նախապատրաստող անձին ներկայացվել է ՀՀ ԱՆ «Նուբարաշեն» 
քրեակատարողական հիմնարկի պետ Սերոբ Հարությունյանի բացատրությունն այն 
մասին, որ 04.05.2017 թվականին ՀՀ ԱՆ «Նուբարաշեն» քրեակատարողական 
հիմնարկի անվտանգության ապահովման բաժնի առաջատար մասնագետ, 
արդարադատության ավագ լեյտենանտ էդ. Մանուկյանը զեկուցագիր է ներկայացրել առ 
այն, որ նույն օրը ժամը 13:15-ի սահմաններում կալանավորված անձ Գարիկ Գագիկի 
Միրզոյանը իր շահերի պաշտպան ՀՀ փաստաբանների պալատի անդամ Լուսինե 
Զեյնալյանի կողմից տրված պահանջագրի հիման վրա թիվ 65 խցից ուղեկցվել է 
քննչական տեսակցությունների սենյակ։ Մինչ տեսակցությունների սենյակ իջեցնելը 
կւսլանավորված անձ Գ. Միրզոյանը ենթարկվել է անձնական խուզարկության, որի 
արդյունքում նրա մոտից արգելված իրեր և առարկաներ չեն հայտնաբերվել։ Էդ. 
Մանուկյանը զեկուցագրով նշել է նաև, որ տեսակցությունն ավարտվել է նույն օրը ժամը 
14:15-ի սահմաններում և ժամը 14:25-ի սահմաններում հիմնարկի հավաքակայանում 
կալանավորված անձ Գ. Միրզոյանը ենթարկվել Է անձնական խուզարկության, որի 
արդյունքում նրա գոտկատեղին ամրացված ռետինե թաքստոցի վրայից հայտնաբերվել և 
առգրավվել է սև գույնի «Iphone» տեսակի բջջային հեռախոս (գործարանային համար 
354405066558068), որի համար վերջինս օրենսդրությամբ սահմանված կարգով 
ենթարկվել է տույժի։  

Բացատրության շրջանակներում նշվել է, որ նմանատիպ միջադեպ տեղի է ունեցել 
նաև 23.11.2016թ.–ին նույն փաստաբան Լուսինե Զեյնալյանի և նրա մեկ այլ 

պաշտպանյալի հանդիպումից հետո, որի վերաբերյալ 29.11.2016թ. գրություն է ուղարկվել 
ՀՀ փաստաբանների պալատ։ 

Խորհրդի նիստին Դիմողը չի ներկայացել, թեև պատշաճ ծանուցվել է Խորհրդի 
նիստի վայրի և ժամի մասին: 

 
3.2. Պատասխանողի համառոտ բացատրությունները. 
«Փաստաբանության մասին» ՀՀ օրենքի 39.3-րդ հոդվածի 2-րդ մասի համաձայն՝ 

փաստաբան Լուսինե Զեյնալյանին առաջարկվել է ներկայացնել բացատրություն՝ 
ներկայացված դիմումի վերաբերյալ, սակայն կարգապահական վարույթի հարուցման 
փուլում նման բացատրություն փաստաբանի կողմից չի ներկայացվել: 

Փաստաբանը սույն կարգապահական գործով հրավիրված նիստերին չի 
ներկայացել, սակայն 24.10.2017 թվականին Պալատում մուտքագրված գրությամբ 
հայտնել է, որ նույն օրը նշանակված նիստին չի կարող ներկայանալ՝ միևնույն ժամանակ 
հայտնելով դիրքորոշում առ այն, որ տվյալ օրը, երբ նա մուտք է գործել 
քրեակատարողական հիմնարկ, հիմնարկի աշխատակցի կողմից ենթարկվել է 
զննության, ոչինչ չի հայտնաբերվել, որից հետո իրեն թույլատրել են մուտք գործել 
քննչական սենյակ՝ իր պաշտպանյալի հետ հանդիպման: Մինչդեռ, պաշտպանյալի 
պնդմամբ, իրեն քննչական սենյակ ուղեկցելուց առաջ հերթական զննում չեն կատարել, 
ուստի մինչև իրենց հանդիպումը չէին կարող հայտնաբերել որևէ արգելված իր: Ավելին, 
քրեակատարողական հիմնարկի կողմից ներկայացված փաստաթղթերի մեջ հստակ 
նշված է, որ պաշտպանը ենթարկվել է զննության, սակայն ոչինչ չի հայտնաբերվել: 
Հետևաբար, փաստաբանը գտնում է, որ դա քրեակատարողական հիմնարկի 
անգործությունն է, որ կալանավորված անձին նախապես չենթարկելով զննության՝ միայն 
փաստաբանի հեղինակության հարցն են դնում կասկածի տակ, որի վերաբերյալ չկա 
որևէ հիմնավոր ապացույց. ինքը չի փոխանցել ոչ մի հեռախոս, որն իր մոտ չի եղել: 
Վերոգրյալի հիման վրա փաստաբանը խնդրել է կարճել իր նկատմամբ հարուցված 
կարգապահական վարույթը: 

 
3.3. Վկաների ցուցմունքները. 

Սույն կարգապահական գործով վկաներ չեն հրավիրվել: 
 

4. Կարգապահական գործը նախապատրաստողի եզրակացությունը, 
եզրակացության վերաբերյալ առարկությունները և գործի հանձնումը Խորհրդին.             

  
17.07.2017թ. կարգապահական վարույթի գործը նախապատրաստողը կազմել է 

եզրակացություն, համաձայն որի որպես հաստատված փաստ՝ գնահատվել է ՀՀ ԱՆ 
«Նուբարաշեն» քրեակատարողական հիմնարկի թիվ 65 խցի կալանավոր Գարիկ 
Գագիկի Միրզոյանի դիմումն՝ ուղղված ՀՀ փաստաբանների պալատի նախագահին, 
որում վերջինս նշել է. «Հայտնում եմ Ձեզ այն մասին, որ 04.05.2017թ. ունեցել եմ 
հանդիպում իմ պաշտպան փաստաբանների պալատի փաստաբան Լուսինե Զեյնալյանի 
հետ։ Հանդիպումից հետո խուց գնալուց ենթարկվել եմ անձնական խւզարկության և իմ 
մոտից հայտնաբերել են իմ անձնական օգտագործման «Այֆոն 6» հեռախոս։ Հայտնում 
եմ, որ իմ հեռախոսը եղել է ինձ մոտ, իմ պաշտպանը ոչ մի արգելված իր, առավել ևս՝ 
հեռախոս, չի փոխանցել»: 

Նախապատրաստողը, վկայակոչելով «Փաստաբանության մասին» ՀՀ օրենքի 
(այսուհետ նաև Օրենք) 39-րդ հոդվածի 1-ին մասի և Կանոնագրքի 6.2.1 ենթակետի 
դրույթները, եզրակացրել է, որ վերը նշված փաստերով ապացուցված չի կարող 

համարվել, որ փաստաբան Լուսինե Զեյնալյանի կողմից իր պաշտպանյալ Գարիկ 
Միրզոյանին փոխանցվել են արգելված իրեր։ 

Նախապատրաստողը հանգել է այն հետևության, որ կարգապահական գործի 
նախապատրաստման ընթացքում չեն հաստատվել դիմումում նշված փաստերը և 
փաստաբան Լուսինե Զեյնալյանի արարքում առկա չէ Կանոնագրքի 6.2.1 ենթակետի 
խախտում։  

01.09.2017թ.գործը հանձնվել է Խորհրդին: 
Խորհրդի նիստերը տեղի են ունեցել 2017 թվականի սեպտեմբերի 26-ին, ժամը` 

18:30-ին, 2017 թվականի հոկտեմբերի 24-ին, ժամը` 18:30-ին ՀՀ փաստաբանների 
պալատի վարչական շենքում (ք.Երևան, Զաքիյան 7-2, 4-րդ հարկ, թիվ 12 սենյակ): 

 
5.  Գործի հանգամանքները` առկա ապացույցների վկայակոչմամբ 
Կանոնագրքի հավելվածը հանդիսացող Փաստաբանի նկատմամբ 

կարգապահական վարույթի իրականացման կարգի (այսուհետ՝ Կարգ) 22-րդ հոդվածի 
3-րդ մասի համաձայն, Պալատի խորհուրդը հիմք է ընդունում Նախապատրաստողի 
եզրակացությամբ հաստատված փաստերը, բացառությամբ այն դեպքի, երբ գործում 
գտնվող ապացույցները կամ Պալատի խորհրդին ներկայացված լրացուցիչ 
ապացույցները` սույն կարգին համապատասխան գնահատելու արդյունքում Պալատի 
խորհուրդն այլ եզրահանգման է գալիս: 

Խորհուրդը ուսումնասիրելով գործում առկա ապացույցները, հաշվի առնելով 
նաև Կարգապահական գործը նախապատրաստողի եզրակացությունը, հաստատված 
է համարում հետևյալ փաստերը` 

֊ Փաստաբան Լուսինե Զեյնալյանը 04.05.2017 թվականին այցելել է ՀՀ ԱՆ 
«Նուբարաշեն» քրեակատարողական հիմնարկ՝ կալանավորված անձ Գարիկ Գագիկի 
Միրզոյանին տեսակցելու նպատակով։  

Նշված փաստը հաստատվում է քրեակատարողական հիմնարկի Դիմումով, 
Գ.Միրզոյանի անձնական խուզարկության արձանագրությամբ, քրեակատարողական 
հիմնարկի պետի, ինչպես նաև փաստաբան Լուսինե Զեյնալյանի բացատրություններով: 

֊ Տեսակցության ավարտից՝ ժամը 14:15-ից հետո՝ ժամը 14:25-ին Գարիկ Միրզոյանը 
քրեակատարողական հիմնարկի աշխատակիցների կողմից ենթարկվել է անձնական 
զննության, ինչի արդյունքում նրա մոտից հայտնաբերվել է բջջային հեռախոս: 

Նշված փաստը հաստատվում է քրեակատարողական հիմնարկի Դիմումով, 
Գ.Միրզոյանի անձնական խուզարկության արձանագրությամբ, Գ.Միրզոյանի՝ Պալատի 
նախագահին ուղղված գրությամբ, ինչպես նաև քրեակատարողական հիմնարկի պետի 
բացատրությամբ: 

֊ Կարգապահական գործի նյութերում առկա չէ որևէ ապացույց առ այն, որ կալանքի 
տակ գտնվող անձ Գ.Միրզոյանին արգելված իրը՝ բջջային հեռախոսը, վերջինիս է 
փոխանցել հենց փաստաբան Լուսինե Զեյնալյանը: 

 
6.Պատասխանողի անձը բնութագրող հանգամանքները 

 
Պալատի ընդհանուր դեպարտամենտի ղեկավարի կողմից տրամադրված 

տեղեկանքի համաձայն փաստաբան Լուսինե Զեյնալյանը փաստաբան է հանդիսանում 
25.04.2012թ., և 2012-2017թթ. ընկած  ժամանակահատվածում վերջինիս նկատմամբ 2 
անգամ հարուցվել է կարգապահական վարույթ. 

֊ Խորհրդի 30.01.2015թ. թիվ ԿԳ/19-Ա որոշմամբ փաստաբան Լուսինե Զեյնալյանը 
ենթարկվել է կարգապահական պատասխանատվության՝ անդամավճար վճարելու 

պարտականությունը չկատարելու հիմքով. նշանակված տույժը մարվել է: 
֊ Խորհրդի 15.04.2015թ.թիվ ԿԳ/57-Ա որոշմամբ  փաստաբան Լուսինե Զեյնալյանը 

ենթարկվել է կարգապահական պատասխանատվության՝ անդամավճար վճարելու 
պարտականությունը չկատարելու հիմքով. նշանակված տույժը մարվել է:  

 
7. Պալատի խորհրդի պատճառաբանված եզրակացությունը և որոշումը  
Հիմք ընդունելով Պալատի խորհրդի կողմից հաստատված փաստերը, դրանք 

հիմնավորող գործում առկա ապացույցները և քննարկվող իրավահարաբերությունները 
կարգավորող կանոնները, Պալատի խորհուրդը գտնում է, որ փաստաբան Լուսինե 
Զեյնալյանի նկատմամբ հարուցված կարգապահական վարույթն ենթակա է կարճման, 
հետևյալ պատճառաբանությամբ. 

Կանոնագրքի 6.2.1 ենթակետի համաձայն՝ փաստաբանը պարտավոր է 
ձերբակալվածներին պահելու վայրերում, կալանավորվածներին պահելու վայրերում և 
ուղղիչ հիմնարկներում պահպանել սահմանված կարգը և իր վստահորդին կամ այլ անձի 
չփոխանցել արգլված իրեր։ 

Վարույթի ընթացքում ուսումնասիրված ապացույցներով հաստատվել  է, որ 
փաստաբան Լուսինե Զեյնալյանը 04.05.2017 թվականին այցելել է ՀՀ ԱՆ 
«Նուբարաշեն» քրեակատարողական հիմնարկ՝ իր վստահորդ, կալանավորված անձ 
Գարիկ Գագիկի Միրզոյանին տեսակցելու նպատակով։ Կարգապահական գործի 
նյութերում առկա փաստական տվյալներից հետևում է, որ տեսակցության ավարտից՝ 
ժամը 14:15-ից հետո՝ ժամը 14:25-ին, Գարիկ Միրզոյանը քրեակատարողական հիմնարկի 
աշխատակիցների կողմից ենթարկվել է անձնական զննության, ինչի արդյունքում նրա 
մոտից հայտնաբերվել է արգելված իր՝ բջջային հեռախոս: 

Տվյալ դեպքում Դիմողը փաստաբանին կարգապահական պատասխանատվության 
ենթարկելու հիմքում դրել է այն հանգամանքը, որ փաստաբանի հետ տեսակցելուց առաջ 
կալանավորված անձ Գ.Միրզոյանը ենթարկվել է անձնական զննության, որի արդյունքում 
նրա մոտից արգելված իրեր չեն հայտնաբերվել, սակայն փաստաբանի հետ 
հանդիպումից հետո քրեակատարողական հիմնարկի հավաքակայանում անձնական 
խուզարկության ենթարկվելուց հետո Գ.Միրզոյանի գոտկատեղին ամրացված ռետինե 
թաքստոցի վրայից հայտնաբերվել և առգրավվել է արգելված իր «Այֆոն» տեսակի 
բջջային հեռախոս: 

Կարգի 15-րդ հոդվածի 1-ին կետի համաձայն՝ կողմերից յուրաքանչյուրը պետք է 
ապացուցի իր վկայակոչած փաստերը: 

Կարգի 30-րդ հոդվածի 6-րդ մասի համաձայն՝ կարգապահական խախտման 
փաստը ապացուցված լինելու վերաբերյալ բոլոր կասկածները, որոնք չեն կարող 
փարատվել Օրենքի և սույն կարգի դրույթներին համապատասխան պատշաճ իրավական 
ընթացակարգի շրջանակում, մեկնաբանվում են հօգուտ Պատասխանողի: 

Հիմք ընդունելով սույն կարգապահական գործում առկա փաստական տվյալները՝ 
Խորհուրդը հարկ է համարում արձանագրել, որ Դիմողի կողմից չեն ներկայացվել 
Դիմումում վկայակոչված՝ փաստաբան Լուսինե Զեյնալյանի վարքագծին վերագրվող 
բավարար ապացույցներ: Մասնավորապես, Դիմողի կողմից սույն կարգապահական 
գործի շրջանակներում չի հիմնավորվել այն հանգամանքը, որ փաստաբան Լուսինե 
Զեյնալյանն իր վստահորդ Գ.Միրզոյանի հետ տեսակցության ընթացքում վերջինիս 
փոխանցել է արգելված իր հանդիսացող բջջային հեռախոս, մինչդեռ նշված փաստի 
ապացուցման պարտականությունը Կարգի վկայակոչած կանոնի համաձայն կրում էր 
հենց Դիմողը: 

Մասնավորապես, թեև Դիմումին կից ներկայացվել է կալանավորված անձի մոտ 
անձնական խուզարկության արդյունքում արգելված իր հայտնաբերելու վերաբերյալ 
արձանագրություն, սակայն հենց վերջինիս կողմից Պալատի նախագահին ուղղված 
գրությամբ նա նշել է, որ բջջային հեռախոսն իրեն չի հանձնվել փաստաբանի կողմից: 

«Փաստաբանության մասին» ՀՀ օրենքի 39.8 հոդվածի 1-ին մասի 2-րդ կետի 
համաձայն՝ Փաստաբանների պալատի խորհուրդը կարճում է փաստաբանին 
կարգապահական պատասխանատվության ենթարկելու վերաբերյալ վարույթն այն 
դեպքում, երբ հիմնավորված չէ փաստաբանին կարգապահական 
պատասխանատվության ենթարկելու հիմքի առկայությունը. 

Նկատի ունենալով այն հանգամանքը, որ Դիմողի կողմից սույն կարգապահական 
վարույթի ընթացքում այդպես էլ չհիմնավորվեց իր կողմից վկայակոչած 
հանգամանքները, ուստի տվյալ պայմաններում չի հիմնավորվել փաստաբանին 
կարգապահական պատասխանատվության ենթարկելու հիմքի առկայությունը, 
հետևաբար, սույն կարգապահական վարույթը ենթակա է կարճման: 

Հիմք ընդունելով վերոգրյալը և ղեկավարվելով «Փաստաբանության մասին» ՀՀ 
օրենքի 10-րդ հոդվածի 5–րդ մասի 14–րդ կետով, 39.7. հոդվածի 5-րդ մասի 2-րդ կետով, 
39.8. հոդվածի 1-ին մասի 2-րդ կետով, Հայաստանի Հանրապետության 
փաստաբանների պալատի կանոնադրության 16.26-րդ կետի, Կարգի 30-րդ հոդվածի 5-
րդ մասի 2-րդ կետով, 28-րդ հոդվածի 1-ին մասի 2-րդ կետով՝ Պալատի խորհուրդը 

 
Ո Ր Ո Շ Ե Ց` 

 
1. Պալատի նախագահի 15.06.2017թ. թիվ 159-Ա/ԿԳ-17031 որոշմամբ՝ 

փաստաբան Լուսինե Զեյնալյանի (արտոնագիր 1328) նկատմամբ հարուցված 
կարգապահական վարույթը կարճել: 

2. Պալատի աշխատակազմի ղեկավարին` սույն որոշման մասին իրազեկել 
կողմերին: 

 
Ծանոթություն. Սույն որոշումը կարող է բողոքարկվել դատական կարգով՝ այն 

ստանալու օրվանից մեկամսյա ժամկետում: Սույն որոշումն ուժի մեջ է մտնում սույն 
կետով նախատեսված բողոքարկման ժամկետն անցնելուց հետո: 

 
ՀՀ փաստաբանների պալատի խորհրդի 
կարգապահական գործով 

        նիստը նախագահող`                                          Մելանյա Առուստամյան                      


